
Por Emilio Andújar Porto 

 

  O Projeto Borrelho, foi creado por ANABAM no ano 2011, tendo por finalidade a 

protección e seguimento do aniñamento do borrelho-de-coleira-interrompida nas pra-

ias do norte portugués, facéndose extensible, de contar con persoal axeitado, ao resto 

da costa portuguesa.  O artigo que segue corresponde aos traballos  desenvolvidos polo 

biólogo Emilio Andújar Porto, baixo a coordinación de Agustín Ferreira Lorenzo, na 

campaña do ano 2023. 

 

Introdución  
 

 As praias son ecosistemas xeralmente sometidos a un uso humano intensivo 

(McLahlan & Brown, 2006; Gómez-Serrano & Hortas, 2022), sendo este o responsable 

do estado de ameaza que presentan moitas delas a nivel mundial a día de hoxe (Defeo et 

al., 2009) e reducindo a súa idoneidade para as especies que alí viven. Entre estas espe-

cies destacan as limícolas (Charadriiformes, Charadrii), con especies que atopan nestas 

praias o seu lugar de alimenta-

ción e reprodución habitual. 

Entre os efectos que provoca o 

uso humano sobre estas aves 

atópase o desprazamento cara a 

áreas menos perturbadas 

(Burger, 1986), a diminución do 

éxito reprodutivo e, finalmente, a diminución das súas poboacións (Burger, 1981; Martín 

et al., 2014). Frecuentemente prodúcense extincións locais, que a súa vez provocan espa-

zos na súa distribución e fanas máis vulnerables a extinción global (Weston & Elgar, 

2007; Webber et al., 2013).  

 As múltiples actividades realizadas nas praias polas persoas, tales coma camiñar, 

bañarse, facer deporte ou pasear os cans, producen frecuentes perturbacións, tanto nas 

zonas de alimentación coma nas de nidificación (Amat, 2016). En limícolas que nidifi-

can nas praias, como é o caso de algunhas do xénero Charadrius, o tránsito de persoas 

ou vehículos tamén produce a perda de niños por pisoteo dos ovos (Weston et al., 2012).  

 O paseo con cans é unha das actividades recreativas mais populares ao longo do 

mundo, permitindo moitas veces os donos que eses animais corran libres polos areais 

(Banks & Bryant, 2007). Os cans provocan, polo xeral, unha maior perturbación nas 

Imaxe 1 A e B: Arriba: macho 

adulto en temporada de cría, coa 

parte inferior do corpo branca, ás, 

lombo e caluga gris-parduzcas, 

parte superior da cabeza castaño 

claro e fronte cunha liña negra, de 

igual xeito ca brida e as plumas 

auriculares (Amat, 2003), que non 

chegan a formar un anel (coma 

sucede na píllara real, Charadrius 

hiaticula Linnaeus, 1758). As 

patas e o pico son de cor gris escu-

ra.   

Abaixo: macho e femia adultos 

denotando un dimorfismo sexual, 

no que a femia carece das partes 

negras de pescozo e fronte, ade-

mais de ter a cabeza completamen-

te gris-parduzca, sen a parte supe-

rior máis clara (dereita) 

aves ca calquera outra actividade recreati-

va realizada por humanos (Lord et al., 

2001; Weston & Elgar, 2007; Schlacher et 

al., 2015), tanto se están atados coma se 

non o están (pola maior percepción de 

risco que provocan sobre as propias aves). 

Cando están libres poden perseguir aos 

adultos (Baudains & Lloyd, 2007; Gómez-

Serrano, 2020) provocando que escapen 

voando, mesmo poden chegar a matar 

polos (Ruhlen et al., 2003; Amat & Mase-

ro, 2004; Baudains & Lloyd, 2007) ou 

atopar os niños mediante o olfacto (Lord 

et al., 2001). Outros procesos, coma a de 

limpeza mecanizada de praias, tamén oca-

sionan graves prexuízos sobre estas espe-

cies (Defeo et al., 2009).  

 Entre estas limícolas afectadas atópase 

a píllara das dunas (Charadrius alexan-

drinus Linnaeus, 1758). Esta é unha ave 

pequena (15-17 cm de lonxitude) que 

presenta un lixeiro pero visible dimorfis-

mo sexual (Imaxe 1A e B). Na península 

Ibérica localízase principalmente en zonas 

costeiras (tamén nalgunha zona húmida 

interior), aparecendo en praias, lagoas, 

salinas ou marismas costeiras, nas cales se 

reproduce e alimenta.  

 Na época reprodutora, entre marzo e 

xullo (raramente agosto), adoitan realizar 

mais dunha posta, cun máximo de 3 

(Amat, 2003)), poñendo por cada intento 

unha media de 3 ovos, que incuban o lon-

go de 23 a 29 días, tempo durante o cal 

chocan tanto as femias (xeralmente de 

Fig. 4: ovos (esquerda), adulto (centro) e polo 

(dereita) 

día) coma os machos (noite) (Vidal, 2014). Os niños adoitan estar situados na parte alta 

da praia, entre a duna fixa e a zona de preamar. Para que os ovos estean algo ocultos e 

protexidos do vento, pero ao mesmo tempo que haxa unha boa visibilidade dende o niño 

que permita detectar facilmente potenciais depredadores (Norte & Ramos, 2004). Os 

adultos adoitan buscar zonas de duna embrionaria con plantas baixas e dispersas ou res-

tos de arribazón (sobre todo troncos e ramas) para colocar os seus niños ao carón  

 Cando unha posta sae adiante e ten lugar o nacemento dos polos, estes nacen cun 

plumón de cores crípticas (que lles axuda a camuflarse), e abandonan o niño poucas ho-

ras despois da eclosión. Antes da segunda semana de vida comezan a emplumar, e inda 

que na terceira semana xa comezan a realizar pequenos voos, non é ata os 28-30 días 

(Amat, 2003) que comezan a voar ben, converténdose en volantóns e superando a época 

mais crítica da súa vida (a supervivencia dos polos é reducida, estimada no 22% nun 

estudo de Figuerola e Cerdá no 1997). Durante o tempo no cal os polos aínda non voan, 

ambos adultos coidan deles e os protexen, aínda que é habitual que un dos adultos aban-

done o niño e busque unha nova parella ca cal procrear, xeralmente a femia (Lessells, 

1984; Amat et al., 1999)) a partir da primeira semana logo de que os polos naceran. Du-

rante este tempo, os polos seguen aos adultos pola praia, e estes proporciónanlles resgar-

do contra o frío, alimento e protección cando un potencial predador se achega a súa posi-

ción. Cando iso pasa, os adultos adoitan realizar unha chamada, que indica os polos se 

agachen e camuflen para evitar ser vistos, ao tempo que realizan “displays” antidepreda-

dores para atraer a atención do potencial predador cara eles e afastalo dos polos (algo 

que tamén realizan nos niños conforme avanza o período de incubación, aumentando a 

intensidade canto menos falta para que eclosionen os ovos).  

 A perda dun niño xeralmente ocasiona que a parella repita a posta nas próximas se-

manas (Lessells, 1984), normalmente a certa distancia de onde aniñaron anteriormente 

(Lessells e Székely viron nun estudo en 1993 que de media situaban o novo niño a máis 

de 10 km). Esta perda pode ser ocasionada por distintos motivos, sendo frecuentes a de-

predación (principalmente por córvidos e raposos), as mareas (que Norte e Ramos apun-

tan coma o principal factor da perda de ovos nun estudo en 2004), ou o abandono dos 

niños por diversas causas (coma pode ser infertilidade dos ovos ou presión por parte de 

depredadores).  

 O tamaño poboacional a nivel español estimouse no 2020 en 3.312 parellas reprodu-

toras (Gómez-Serrano & Hortas, 2022), o cal supuxo un elevado decrecemento na ten-

dencia poboacional dende a estima de 5.000-6.000 parellas do 2003 (Figuerola & Amat, 

2003). Para Galicia nese mesmo ano o tamaño poboacional foi de 84 parellas, supondo 

isto un lixeiro aumento nas últimas décadas (estimado nun 6,3%, dende as 66-72 parellas 

da década de 1990) (Gómez-Serrano et al., 2021). En Portugal non existen estimacións 

rigorosas do número de individuos reprodutores, pero seguramente debe exceder as 

1.000 parellas (Ferreira-Rodríguez & Pombal, 2018), aparecendo ao longo de toda a cos-

ta portuguesa, con maior número no Algarve.  

 A nivel europeo, a píllara das dunas está incluída no anexo I da Directiva aves 

(Directiva 2009/147/CE) e no anexo II do Convenio de Berna (Decisión 82/72/CEE). 

Mentres, a nivel español está incluída na Lista de especies silvestres en réxime de pro-

tección especial (Real decreto 139/2011), e a nivel galego está incluída coma vulnerable 

no Catalogo Galego de Especies Ameazadas (DOGA 88/2007 do 19 de abril), aprobán-

dose o seu propio plan de conservación no 2014 (DOGA 9/2014, do 23 de xaneiro).  

 Respecto ao seu status de ameaza, está catalogada pola IUCN coma “preocupación 

menor” (BirdLife International, 2021) a nivel europeo, e coma SPEC-3 (especie cuxas 

poboacións non están concentradas en Europa pero teñen un estado de conservación des-

favorable no continente) (Staneva & Burfield, 2017), mentres que o libro vermello dos 

vertebrados de España inclúea dentro da categoría de “en perigo” (Gómez-Serrano et al., 

2021). Mentres, en Portugal está clasificado pola IUCN coma “preocupación menor” no 

Fig. 1: Localización das praias, ca rexión do Minho resaltada en ocre, á dereita, o mapa da rexión 

do Minho cos seus respectivos concelhos no centro, e os primeiros km de costa portuguesa cas 

praias resaltadas en cor vermello á esquerda 

continente, “datos insuficientes” nas Azores e “en perigo crítico” en Madeira.  

 Debido a diminución poboacional que a píllara das dunas está sufrindo ao longo da 

maior parte da súa área de cría, e o seu estatus coma especie ameazada/protexida en moi-

tos sitios, actualmente é común o emprego de medidas para tentar virar esta situación. 

Entre estas destacan a protección dos niños fronte a depredadores por medio de gaiolas 

(cun tamaño de malla que permite o acceso das píllaras, pero non dos depredadores), o 

peche das zonas circundantes aos niños fronte ao uso humano mediante parcelas de ex-

clusión (que reducen a molestia xerada pola acción humana), a colocación de carteis e a 

realización de actividades para informar da situación que atravesa a especie ou a recupe-

ración dos hábitats de aniñamento. Dentro deste labor encádrase o Projeto Borrelho, que 

dende o ano 2011 leva a cabo accións para protexer á comunidade reprodutora de píllara 

das dunas nas praias do norte de Portugal co apoio das Capitanías dos portos de Caminha 

e Viana do Castelo así como do CMIA (Centro de Monitorização e Interpretação Am-

biental) 

Área de estudo  
 

 A zona na que se leva a cabo o proxecto comprende preto de 14 Km do primeiro tra-

mo de costa portuguesa, correspondente á comunidade intermunicipal do Alto Minho, 

enmarcada integramente no Distrito de Viana do Castelo, na rexión do Minho. O Alto 

Fig. 2: Superficie (Ha) das praias integradas no proxecto  

Minho consta de 10 concellos, estando o tramo de costa onde se leva a cabo o proxecto 

totalmente enmarcado nos concellos de Caminha e Viana do Castelo (Fig. 1). O proxecto 

lévase a cabo nun total de 10 praias, que contabilizan 70,6 Ha (Fig. 2). Estas praias son, 

de Norte a Sur, a Foz, Camarido, Moledo, Vila Praia de Âncora, Duna do Caldeirão, 

Forte do Cão e Gelfa (Caminha), Ínsua, Afife, Arda e Paçô (Viana do Castelo). 
 

Materiais  
 

 Entre os materiais empregados para realizar a protección e seguimento dos niños 

están primeiramente uns prismáticos, empregados para localizar dende lonxe aos adul-

tos, aos polos e os niños; malla metálica galvanizada de burato cadrado para construír a 

gaiola; malla metálica hexagonal, para colocar na parte superior a modo de teito, e bridas 

para amarrar as mallas, corda, estacas e cinta de sinalización para a colocación de perí-

metros externos, carteis informativos para colocar nos arredores dos niños e maza e tena-

ces como ferramentas. O emprego do móbil tamén foi fundamental, tanto para tomar 

fotos como para xeolocalizar os niños mediante o emprego, neste caso, da aplicación 

OruxMaps.  

Métodos  

 O proxecto foi levado a cabo durante o período reprodutivo da píllara das dunas do 

ano 2023, nos meses de Maio e Xuño. No mes de Maio este foi realizado coa axuda de 

catro estudantes de prácticas do Máster en Biodiversidade e Conservación do Medio 

Terrestre da Universidade de Vigo, Jonás, Julia, Laura e María, que se dividiron en 2 

grupos de dúas persoas para abordar cada un a metade do mes.  

 A metodoloxía levada a cabo consistiu en percorrer unha media de 3 praias ao día, 

sempre pola parte alta da praia (entre a liña de preamar e a duna embrionaria) buscando 

calquera sinal que puidera facer pensar na existencia dun niño na zona. O principal sinal 

que indica posible presenza dun niño na zona é o comportamento dos adultos. Cando un 

adulto se afasta de forma receosa dun certo punto pode indicar que ten un niño na zona. 

Dentro dos comportamentos que poden realizar os adultos, a realización de “displays 

antidepredadores” indica a presenza inequívoca de niños (ou polos). Estes “displays” 

consisten en chamar a atención dos depredadores facendo crer a estes que son unha presa 

fácil (por exemplo, simulando que teñen unha á rota e non poden voar), para que así es-

tes se afasten da zona onde están os niños/polos. Unha vez vistas estas sinais procédese á 

observación minuciosa e con precaución da zona na procura do posible niño, revisando 

potenciais zonas de aniñamento (coma restos de arribazón ou plantas de duna embriona-

ria). Como o aspecto críptico dos ovos pode facer que atopalos sexa complicado, en caso 

de non conseguilo o mellor é afastarse, deixando que o adulto torne o niño, e logo volver 

a intentalo unha vez teñamos referencia visual máis exacta do niño. As pegadas poden 

Imaxe 3: Perímetro de exclusión ca gaiola no medio, colocado sobre a duna embrionaria 

Imaxe 2: Jonás e María montando a gaiola  

resultar unha ferramenta útil para atopar ditos niños. As zonas con moitas pegadas poden 

indicar a súa posible presenza.  

 Unha vez un niño é atopado, xeolocalízase o punto no OruxMaps, anotándose o nú-

mero de niño correspondente e o día no cal foi atopado. Logo, cando é preciso, procéde-

se á montaxe da gaiola. Ca rede de malla fórmase un cilindro de aproximadamente 70 

cm de radio e un mínimo de 50 cm de alto, asegurando os extremos da malla con bridas 

para que esta manteña a forma. Posteriormente, emprégase a malla hexagonal para cubrir 

a parte superior (Imaxe 2).  

 Unha vez a gaiola está montada, crávase no chan, tratando de que o niño quede o 

máis centrado posible (para que ningún depredador poda alcanzalos dende fora), e ase-

gúrase con dúas ou tres estacas para evitar que poda ser levantada con facilidade. Unha 

vez realizado isto, procédese a colocar o perímetro exterior, o cal conta con aproximada-

mente 10 m de radio. Para isto colócanse en total 8 estacas, todas elas entorno a 10 m do 

niño, que van servir coma soporte para a corda que delimita o perímetro (Fig. 4), e coló-

canse anacos de cinta de sinalización cada certa distancia ao longo da corda, para así 

facela mais visible e evitar que a xente tropece con ela. Finalmente, colócase un cartel 

por niño (escrito en portugués), que indica aos usuarios da praia o motivo dese perímetro 

de protección.  

 Unha vez rematado, afastámonos do niño o suficiente como para que o adulto regrese 

a el, tomando nota do tempo que tarda en facelo. 

Imaxe 4: ovos (esquerda), adulto (centro) polo (dereita) 

Resultados  
 

 O longo de 42 días e 

preto de 168 horas de traba-

llo, localizáronse un total de 

42 niños, estando estes re-

partidos entre as praias de 

Camarido (n = 2), Moledo 

(n = 8), Duna de Caldeirão 

(n = 9), Afife (n = 8), Arda 

(n = 9) e Paçô (n = 6) 

(Táboa 1).  

Niños protexidos  

 En total, a Duna de Cal-

deirão e Arda son as praias 

que mais niños presentaron, 

seguidas de cerca por Mole-

do e Afife, máis atrás Paçô e 

por último Camarido, men-

tres as praias de Ínsua, Forte 

do Cão, Vila Praia de Ânco-

ra e Gelfa non presentaron 

ningún niño en toda a tem-

Táboa 1: Niños atopados por 

orde cronolóxica, ca praia na 

que se atoparon, o tempo que 

tardou en tornar o adulto a incu-

bar logo da colocación da gaio-

la (nos casos que foi posible 

medilo), resultado final do niño 

(se eclosionou, foi depredado, 

levado pola marea, abandonado 

ou continúa activo) e número 

de polos nados en cada niño e 

cantos deles chegaron a voar 

(con asterisco aqueles que se-

guían vivos a día 30/06/23 pero 

aínda non voaban) 

porada de cría.  

 Para ver unha medida 

mais representativa de ni-

ños por praia, pódense ana-

lizar segundo o número de 

niños por hectárea que hai 

en cada praia (Fig. 3). Así, 

Paçô pasa a ser a praia coa 

maior densidade de niños, 

seguida por Arda, Duna do 

Caldeirão e Afife. Moledo e 

Camarido son as que pre-

sentan menor densidade, 

sen contar as 4 praias nas 

cales non se observou nin-

gún niño. En total, contan-

do tamén esas praias que 

non tiveron niños, a densi-

dade foi de 0,59 niños por 

Ha.  

 Os niños foron localiza-

Fig. 3: Densidade (niños/Ha) de niños en cada praia 

Imaxe. 5: Niño situado na duna embrionaria, nunha zona con 

escasa cobertura vexetal, formada por Euphorbia paralias (a 

esquerda da imaxe), Calystegia soldanella (a dereita e enriba) e 

Elymus farctus subsp. boreali-atlanticus (a planta de follas con-

volutas que está dispersa) 

dos nun 75% das oca-

sións xunto a restos de 

arribazón (sobre todo 

vexetais), mentres só 

nun 22% o fixeron xun-

to a plantas da duna 

(principalmente Calys-

tegia soldanella (L.) R. 

Br., pero tamén Elymus 

farctus subsp. boreali-

atlanticus (Simonet & 

Guin.) Melderis e Eup-

horbia paralias L., 

todas típicas de duna 

embrionaria ou duna móbil ou primaria) (Imaxe 5). Ademais, en 2 casos o niño foi situa-

do sobre a area sen nada ao redor, pero posiblemente se debeu a que había restos de arri-

bazón que foron arrastrados de novo nunha subida da marea.  
 

Supervivencia dos niños e ameazas  
 

 Do total dos niños atopados, 16 eclosionaron, 4 foron levados pola marea, 7 foron 

depredados, 5 acabaron abando-

nados e os seus ovos non eclosio-

naron e 10 continuaban activos a 

30/06/23 (Fig. 4). Así, dun total 

de 117 ovos localizados, 46 per-

déronse, 44 eclosionaron e 27 

continuaban activos. Deste xeito, 

sen contar os niños activos, a 

supervivencia de niños estaría 

nun 50%, polo 48,9% da dos 

ovos.  

 A depredación resultou ser, a 

pesar das proteccións, unha ame-

aza en certas situacións. Se ben 

catro destes foron depredados 

antes de ser protexidos (niños 4, 

5 e 7 no mesmo día, e mais 

adiante o niño 35), o resto foron 

Fig. 4: Resultado a día 30/06/23 dos 42 niños atopados 

Imaxe 6: Niño depredado por raposo, onde se observa o 

túnel feito para chegar os ovos e as marcas deixadas sobre 

a area 

              

Eclosionados 

Activos 

Depredados 

Abandonados 

Levados pola  

marea 

depredados por raposos que escavaron un túnel 

na area para chegar ata os ovos, superando así a 

protección da gaiola (niños 13 e 16, ambos no 

mesmo día, e niño 26) (Imaxe 6).  

 De igual modo, a marea resultou ser un pro-

blema durante as mareas vivas de principios de 

maio, levando 4 niños e desprazando outros 

tantos (Imaxe 7), que foron posteriormente re-

colocados. A partires desta situación fixéronse 

barreiras con paus e area nos niños mais vulne-

rables para evitar que isto volvese suceder 

(Imaxe 7).  

Imaxe 7: Ovos desprazados cara 

un extremo da gaiola pola marea 

(arriba) e barreira construída para 

evitar que a marea lave os ovos 

(abaixo)  

 Por último, unha 

cantidade nada despre-

zable de 5 niños foron 

abandonados. O que 

levou a isto é descoñe-

cido na maior parte dos 

niños, salvo no caso do 

niño 25, onde se obser-

varon restos dunha fe-

mia depredada ao carón 

da propia gaiola, che-

gándose a conclusión 

de que era a incubante 

de dito niño e que este 

quedou abandonado 

logo do incidente 

(Imaxe 8).  

 Dos 16 niños eclo-

sionados naceron 44 

polos, dos cales 18 

chegaron a voar, 15 

foron depredados e 11 

aínda non tiñan a capa-

cidade de voar a día 

30/06/23 (Fig. 5). Sen 

contar os niños cuxos 

polos aínda non voa-

ban (quitando así tanto 

vivos coma depreda-

dos), o 64,2% dos polos nados conseguiron voar, cunha taxa de mortalidade do 0,34. 

 Por último, se temos en conta cantos dos ovos chegaron a volantóns, quitando os que 

seguían en proceso, teríamos 18 volantóns a partir de 79 ovos, dando un éxito do 22,8%. 

Segundo este índice, e contando cos 11 polos e 27 niños que seguían activos, chegaría-

mos a un total de 27 volantóns (Min. 18 e Máx. 56). Se ben, tendo en conta o índice de 

supervivencia de 0,48 por ovo e de 0,64 por polo, este número elevaríase ata os 33.  

 Se o miramos por praia, Paçô é a que maior índice de supervivencia presenta 

(chegando ao 75%), mentres o resto de praias se sitúan entre o 50 e o 40% (Fig. 6).  

 Parecido é o que observamos en canto a supervivencia dos polos, sendo Paçô a que 

Figura 5: Devir dos polos nados dos 16 niños eclosionados  

              

Polos depredados 

Volantóns 

Polos vivos 

Figura 6: Índice de supervivencia dos niños por praia sen ter en conta 

os niños que continúan activos a día 30/06/23  

maior índice de supervi-

vencia presenta, seguida 

moi de cerca, neste caso, 

por Afife/Arda, e xa cu-

nha supervivencia entre 

o 50 e o 40% Duna do 

Caldeirão e Moledo/

Camarido (Fig. 7).  
 

Tempo de retorno  
 

 En canto ao tempo 

que tardaron os adultos 

en retornar ao niño logo 

da protección, este foi 

tomado en 24 niños dos 

42 totais, xa que en si-

tuacións onde o niño foi depredado antes 

de protexer, ou cando estes non tiñan aín-

da os 3 ovos (e polo tanto o adulto non se 

atopaba incubando), non se puido medir. 

A media de tempo que tardaron en retor-

nar foi de 6,21 ± 6,34 minutos, se ben este 

número auméntase debido os pouco co-

múns casos nos que o adulto tardou máis 

de 15 minutos (quitando estes 3 valores a 

media sería de 4,1 ± 2,67 minutos). Polo 

xeral, observamos coma a maioría dos 

adultos retornan ao niño en menos de 5 

minutos, sendo a metade destes os que 

tardan entre 5 e 15 minutos (Fig. 8).  

Discusión  

Niños protexidos e supervivencia  

 Os datos dos 42 niños protexidos indi-

can a disparidade entre praias á hora de seren escollidos coma hábitat de cría. Mentres 

algunhas presentan unha maior densidade de niños por Ha, outras non presentan niños, 

teñen unha baixa densidade ou a maioría dos niños colocados nelas se aglutinan nunha 

mesma zona. Isto é un índice da idoneidade de cada praia, sendo por exemplo a praia de 

Paçô moito mais idónea para a posta dos ovos ca de Camarido. Entre os motivos que 

Figura 7: Índice de supervivencia dos polos por praia sen ter en con-

ta os polos que continúan vivos, pero sen capacidade de voar, a día 

30/06/23  

Figura 8: Tempo que tarda o adulto en volver a 

incubar logo da colocación do niño  



Carrizal-marzo/abril-2024                            -18 -                                       Nº 24 

permiten isto, e que serán sinalados nun apartado mais adiante, están que a praia de Paçô 

presenta unha menor presión humana, sen núcleos de poboación moi preto e con menos 

usuarios; que presente unha duna saudable, con plantas típicas de duna embrionaria onde 

as píllaras poden colocar o seu niño, e que non foi limpada de forma mecánica.  

 Falta de duna, limpeza mecánica e abundancia de xente fan que praias coma Camari-

do, Vila Praia de Âncora ou Forte do Cão sexan menos axeitadas para a cría, mentres 

zonas moi pedregosas (coma a praia da Gelfa ou partes da praia de Arda e Moledo) ou 

praias estreitas (coma a das Insuas) tampouco presentan áreas de cría idóneas. Mentres, 

Duna do Caldeirão, Afife e Arda son praias con bos hábitats para a cría, se ben as zonas 

onde as píllaras colocan os ovos están bastante concentradas, evitando os sitios máis 

achegados a núcleos de poboación (como pasa na Duna do Caldeirão, sen niños na zona 

norte) e as entradas principais das praias (apenas un niño na entrada de Afife e outro na 

de Arda, concentrándose a meirande parte destes na zona próxima ao río Afife). Isto leva 

a que finalmente, a pesar de existir zonas cunha densidade alta de niños, a densidade 

xeral do total das praias sexa algo maior a un niño cada dúas hectáreas de praia.  

 Os datos de construción dos niños revelan ademais a importancia dos restos de arri-

bazón, sendo que ¾ dos niños foron colocados ao lado de ramas e paus traídos pola ma-

rea. Por isto, a eliminación destes restos mediante limpeza manual ou mecanizada provo-

ca que unha praia teña menos posibilidade de albergar niños de píllara (notándose isto 

claramente en Moledo, onde todos os niños estaban na zona que non foi limpada).  

 Dos 32 niños que xa non estaban coa incubación a día 30/06, o 50 % deles foron 

adiante, o cal é un dato relativamente bo, xa que outros estudos en Portugal (Norte & 

Ramos, 2004), acharon índices de supervivencia do 34%. Isto é mellorable, xa que ca 

protección dos niños pretendese chegar preto do 100% de supervivencia, se ben acadar 

dita cifra é case imposible. Isto pon de manifesto que, inda que coa protección, existen 

certas ameazas que se deben combater para mellorar esta porcentaxe (e que serán co-

mentadas mais adiante). En canto a supervivencia de polos, esta foi mais alta do espera-

do, xa que polo xeral, o non poder ser protexidos da mesma forma que os niños, estes 

vense ameazados por mais perigos, e o índice de supervivencia adoita ser menor 

(estimada nun 22% nun estudo de Figuerola e Cerdá no 1997). Ca estimación realizada 

de 27-33 volantóns a final de temporada, podemos estimar se o índice de reposición será 

axeitado para que a poboación se manteña. Tendo en conta que houbo 42 niños, estes 

precisan de 84 adultos para levalos adiante. Tanto femias coma machos puideron repetir 

niños, se ben é posible que algúns adultos (sobre todo machos) quedaran sen reproducir-

se. Así, poderiamos estimar un número próximo aos 70 individuos en todas as praias 

(algo que é difícil saber a ciencia certa). A partir de aquí, poderíamos ter en conta a su-

pervivencia tanto dos novos volantóns coma dos adultos vivos actualmente. Garcias e 

Tavecchia, nun estudo no 2018, indican supervivencias entre 0,75 e 0,63 dun ano para 

outro, o que nos levaría a que, tendo en conta os volantóns estimados, o ano que ven 

tiveramos entre 67 e 77 adultos, mantendo deste xeito a poboación. Estes cálculos son 

moi rudimentarios e precisaríanse mellores datos para coñecer se a poboación se vai 

manter, pero parece que este número de volantóns son suficientes para seguir cunha  

poboación estable, aínda que poden non ser suficientes para reverter a situación e conse-

guir que esta creza.  

 Analizando as taxas de supervivencia por praia, obsérvase de novo con claridade 

como Paçô parece presentar o mellor hábitat para a cría das píllaras. Mentres, as praias 

de Afife e Arda presentan unha baixa supervivencia de ovos (moitos perdidos por marea 

e depredación), se ben a supervivencia de polos é bastante maior, o cal resulta sorpren-

dente, e pode deberse a amplitude da praia e a duna existente, que dotan de bastante es-

pazo para que os polos se escondan e movan pola praia. Por último, as praias da Duna do 

Caldeirão e Moledo/Camarido presentan índices de supervivencia baixos tanto de niños 

coma de polos. A abundante limpeza mecanizada en ambas (sobre todo en Moledo/

Camarido) e a falta de duna embrionaria e escasa anchura da praia da Duna do Caldeirão 

poderían ter que ver nisto.  
 

Tempo de retorno  
 

 Tendo en conta o tempo de retorno dos adultos logo da colocación das gaiolas, que 

adoita ser reducido, parece que a colocación das mesmas apenas afecta os incubantes, se 

ben é certo que hai casos nos que este retorno é mais lento, dando voltas o redor do perí-

Imaxe 9: Os propios socorristas das praias empregan quads, pasando en ocasións ata por enriba das 

dunas (esquerda); tractor realizando labores de limpeza mecanizada na praia de Camarido 

(dereita).  

metro/gaiola ou mirando con moito receo antes de tornar a incubar. Estes casos poden 

deberse a que estes adultos non estean acostumados á presenza das mesmas, quizais por-

que son de primeiro ano e non incubaran previamente, ou porque emigraron doutra zona 

onde non se protexen os niños. De todas formas, é complicado saber con exactitude os 

motivos que poden provocar que un adulto tarde máis ou menos en tornar ao niño, po-

dendo haber mais variables como poden ser a distancia á cal se afasta a persoa que colo-

ca o niño ou a presenza de mais xente ou cans na praia.  
 

Ameazas  
 

 Existen varias ameazas as que se enfrontan as píllaras á hora de manter a súa poboa-

ción reprodutora na zona. A principal delas rexistrada este ano, que tamén se destacou 

nalgúns estudos (Ferreira-Rodríguez & Pombal, 2018) é a depredación, xa que 7 dos 16 

niños perdidos foron depredados. Certo é que 4 deles o foron antes de seren protexidos, 

pero houbo 3 casos nos cales os depredadores (neste caso, raposos) conseguiron sortear 

as gaiolas facendo túneles para chegar ata os ovos. Nos primeiros casos, o único que se 

pode facer para evitalo é protexer os niños o antes posible logo de atopalos (nos 3 pri-

meiros niños perdidos por esta causa, os 3 o mesmo día en Afife, estes íanse protexer o 

día seguinte de atopalos, o non dispor de material no momento) e non poñer sinais que 

podan favorecer que os predadores os atopen (dous destes catro niños estaban rodeados 

por paus, postos por algún usuario da praia que os atopou e sinalizou). Estas sinaliza-

cións teñen boa intención, pero poden ser contraproducentes, pois non só axudan a que 

nós atopemos estes niños ou a que outras persoas eviten pisalos, senón que tamén pode 

axudar a que sexan atopados por depredadores. Mentres, no segundo caso, inda que polo 

xeral a colocación normal das gaiolas é suficiente para disuadir os depredadores, algúns 

mais insistentes (ou famentos) poden igualmente chegar ata os ovos, o que se podería 

tentar evitar enterrando mais as gaiolas (o cal non é sempre sinxelo debido a presenza 

moitas veces de abundante materia vexetal na contorna dos niños) ou colocando unha 

dobre gaiola, ambas medidas non definitivas, pero si que poden servir coma medida di-

suasoria máis forte cando na zona roldan depredadores como o raposo.  

 Outra ameaza moi importante é a destrución dos niños pola marea (que provocou 4 

perdas). Esta só adoita ser problemática cando se producen mareas vivas fortes, que na 

campaña do 2023 sucedeu entre o 11 e o 16 de Maio. Ademais destas catro perdas, va-

rios niños sufriron desprazamentos dos ovos pero non se perderon, e un niño perdeu un 

dos seus tres ovos. Esta ameaza pódese tentar paliar subindo un pouco os ovos cara zo-

nas mais altas da praia onde a marea non chegue, colléndoos con area por debaixo, evi-

tando tocalos (desprazándoos como máximo un metro de cada vez). Pero esta medida é 

difícil de levar a cabo en moitas situacións, xa que cando os niños están en explanadas 

onde apenas hai desnivel, toda a zona quedará asolagada ca subida da marea. Por iso, 

para loitar contra a marea unha posibilidade é a de construír muros formados con paus e 

area (imaxe 5), que frearán a acometida das ondas e que, no caso de que estas arrastrasen 

de todos modos os ovos, estes quedaran retidos no muro e non sexan levados cara ao mar 

ou espallados polo areal, de xeito que máis adiante se podan recolocar dentro da gaiola e 

non se perdan. Esta medida foi tomada durante o proxecto e sabemos da súa eficacia xa 

que se puxo en práctica na praia de Camposancos, segundo nos relatou Agustín Ferreira, 

pero non podemos medir a súa eficacia nesta zona, xa que non volveu a haber mareas tan 

altas logo da colocación das mesmas. De tódolos xeitos, o certo é que non se perderon 

mais niños por mareas, polo que podería ser unha medida interesante de realizar en niños 

que poidan ser vulnerables fronte a subida da marea.  

 Por último observouse en 5 ocasións o abandono dos niños por parte dos adultos. É 

difícil coñecer as causas que levan a isto, polo que tamén é difícil de evitar. Pero en parte 

parece que pode deberse ao propio efecto que teñen as gaiolas para chamar a atención 

dos depredadores. Igual que estas teñen un éxito evidente, a súa maior visibilidade pode 

facer que máis depredadores se acheguen aos niños, podendo favorecer a depredación 

dos adultos (Ferreira-Rodríguez & Pombal, 2018) (imaxe 7). Tamén pode pasar que o 

propio aumento da presenza dos depredadores, provoque que os adultos saian mais veces 

do niño, o que incrementa a posibilidade de exposición a temperaturas extremas 

(Pienkowski, 1984; Schulz, 1992), dando lugar a variacións na temperatura dos ovos que 

poden ser letais para os embrións (Lundy, 1969; Webb, 1987), e estes acaben morrendo 

e o niño sendo abandonado. Se isto se debe as gaiolas é difícil de evitar, sendo un mal 

menor a propia depredación dos niños, pero tamén se podería producir pola presenza de 

moitas persoas na zona. Neste caso, un maior perímetro externo, que evite que a xente se 

achegue a unha distancia que produza a saída do adulto, ou incluso pechar zonas amplas 

da praia, permitindo só o paso por un corredor na zona de area mollada (medida tomada 

no estudo realizado por Lafferty et al. no 2006) poderían ser efectivas, se ben serían difí-

ciles de levar a cabo pola influencia turística sobre as praias e a preferencia que parece 

dar o goberno dos concellos polo turismo fronte á conservación.  

 Existen outras ameazas visibles nas praias que non produciron ningún episodio direc-

to de mortalidade ou que fora polo menos apreciable. Un dos máis importantes, e que 

afecta a moitas praias en todo o mundo, é a perda de hábitat (Defeo et al., 2009). Tanto a 

subida do nivel do mar, que fai máis estreitas as praias, coma a perda do hábitat dunar 

propicio para a colocación dos ovos, ben sexa pola perda de vexetación, pola presenza 

de especies invasoras que colonicen en exceso a zona (nas praias do proxecto destaca 

moito a presenza de Acacia spp., Carpobrotus spp. ou Phytolacca americana L.), ou 

pola construción sobre a propia duna (o que fai que non exista duna en zonas urbanas 

coma Moledo e Vila Praia de Âncora) reducen moito a potencial área de cría das píllaras. 

Isto vese acrecentado polo uso humano da praia, que leva que moitos individuos emigren 

cara a zonas mais favorables, ou que algúns adultos rematen aniñando en sitios pouco 

propicios, coma poden ser zonas baixas da praia onde existe o risco de que chegue a ma-

rea, tendo como resultado a que a supervivencia dos niños diminúa. Existen poucas for-

mas de enfrontarse a ameaza da subida do nivel do mar, máis aló de frear o cambio cli-

mático, algo que parece imposible a curto e medio prazo. Mentres tanto, recuperar hábi-

tats perdidos por especies invasoras ou perda de vexetación é custoso, pero podería reali-

zarse mediante accións administrativas de retirada de especies invasoras e replantación 

con especies dunares autóctonas.  

 Outra ameaza que se fai moi evidente na área do proxecto é a da limpeza mecánica 

das praias en particular, e a do paso de vehículos pola duna/praia en xeral (imaxe 8). 

Esta está reportada coma unha das primeiras causas da perda de niños (Ferreira-

Rodríguez & Pombal, 2018). Non houbo ningún indicio directo de perda de niños por 

este motivo durante o proxecto, pero si de que se reduciu a zona óptima para aniñamento 

das píllaras, o retirar restos de arribazón que estas poderían empregar para protexer os 

seus ovos ou onde os polos se puidesen esconder unha vez nados. Esta práctica foi leva-

da a cabo nas entradas de Moledo, na zona que vai dende o pobo ata o niño 17, en toda a 

praia de Camarido, na Duna do Caldeirão na zona norte (antes do niño 27), en Afife ao 

norte do río e na meirande parte de Arda, excluíndo a zona sur. Isto foi realizado por 

tractores que xuntaban os paus grandes en montóns, deixando a area removida e sen res-

tos de arribazón, e retirados posteriormente os montóns mediante un quad con remolque 

(imaxe 9). Esta práctica, ademais de provocar a perda de hábitats favorables para colocar 

os niños, pode provocar o esmagamento tanto de ovos coma de polos. Esta medida, to-

mada para contentar aos turistas, amosa unha vez máis a preferencia das autoridades dos 

concelhos polo turismo fronte á conservación da natureza. Idealmente non debería lim-

parse a praia, pero no caso de facerse, debería ser unha limpeza manual, que é menos 

daniña e evita a perda de polos e niños, se ben sigue sendo negativa o retirar posibles 

acubillos para a colocación dos ovos.  

 Por último temos o uso humano das praias, o cal é tamén un problema global, ao ser 

cada vez maior. Este ten unha influencia negativa na supervivencia tanto de niños coma 

dos polos (Ruhlen, 2003). A presenza de persoas preto dos niños pode levar á saída dos 

adultos incubantes dos niños, que se é frecuente pode comprometer a supervivencia dos 

ovos (explicado antes co abandono de niños). Ao mesmo tempo, o desprazamento dos 

polos debido ao achegamento de persoas pode provocar a separación dun dos polos do 

resto da niñada, facendo que o risco de depredación aumente, ou levar a que un polo 

entre na área de influencia doutros adultos, o que provoca que estes o ataquen (Ruhlen, 

2003). Se ben a baixa presenza de persoas en moitas zonas das praias estudadas durante 

gran parte do período de cría permite que esta influencia non sexa moi elevada nas praias 

do proxecto, si ten certa influencia en reducir os hábitats favorables de aniñamento, xa 

que provoca que certas zonas apenas teñan niños (coma nas zonas urbanas de Vila Praia 

de Âncora e Moledo, praias con gran afluencia coma Forte do Cão ou a Foz do Minho 

(Camarido) ou as entradas principais de praias coma Arda e Afife).  

 Sen embargo, dentro do uso humano, hai unha ameaza maior á dos propios humanos, 

que é a presenza de cans sen correa nas praias. Moitos estudos indican como esta presen-

za é prexudicial para as píllaras (Jorgensen & Bomberger, 2014; Diniz et al., 2016; Gó-

mez Serrano, 2020), o que leva a que nas praias de cría habitualmente se prohiba a entra-

da a cans ceibes. Sen embargo, o cumprimento da normativa é reducido (como xa teñen 

visto estudos coma o de Jorgensen e Brown no 2014), habendo moitos cans soltos na 

zona (imaxe 10). O número de cans sen correa pareceu declinar conforme avanzaba a 

temporada e aumentaba o número de turistas nas praias, indicando que o cumprimento é 

maior cando estes poden supor unha molestia para outros usuarios da praia, máis que 

pola molestia que producen nas aves que habitan as praias (observado por Jorgensen e 

Brown no 2014). A pesar de moitas veces coñecer esta normativa, a falta de coñecemen-

to dos problemas específicos causados polos cans sobre as píllaras, e a crenza de que 

seus cans non producen un efecto negativo sobre estas (algo moi repetido por algunhas 

persoas as que lles pedín que non se achegaran á zonas con pillaras), fai que a xente siga 

Imaxe 10: Tres cans soltos que se pasearon sen dono dono/a polo medio da praia de Paçô  

levándoos soltos polas praias. Para minimizar esta ameaza, fai falla un maior cumpri-

mento das normativas referentes a presenza de cans soltos na praia. Para isto, as autori-

dades deberían levar a cabo unha maior vixilancia. Nos dous meses de proxecto apenas 

se viu a policía marítima un par de veces, o que provoca que incumprir as normas sexa 

moi doado. Tendo en conta a dificultade de dispor dunha maior vixilancia na zona, e que 

aínda que o esforzo por parte da policía fora maior, sería difícil e custoso ter unha vixi-

lancia realmente efectiva, quizais un mellor coñecemento do problema por parte dos 

usuarios da praia podería ser importante para mellorar o cumprimento. Mais aló de car-

teis que indiquen a prohibición de andar con cans soltos pola praia, podería ser útil a 

colocación de carteis que afonden de forma breve, sinxela e clara nos problemas que 

poden producir os cans nas pillaras, para así tentar virar a mentalidade das persoas que 

visitan a praia con cans.  
 

Conclusión  

 En resumo, os datos da temporada de cría son esperanzadores, cun bo número de 

niños e unha supervivencia aceptable dos mesmos, mellorado pola supervivencia de po-

los, se ben é discutible que estes números sirvan para que a poboación se manteña e dei-

xe de decrecer. É preciso un maior apoio gobernamental para poder loitar contra as ame-

azas que dificultan a supervivencia da píllara na zona, polo que se precisaría unha maior 

implicación da administración con competencias na zona de aniñamento. 

 

ANEXOS 
 

Imaxes coa localización dos niños atopados en cada praia. 

Por Agustín Ferreira Lorenzo 
 

ARREDOR DE 150 PARELLAS 

ANIÑAN NA GUARDA 
 

 Os datos obtidos dende o ano 2010, a través dos censos realizados para coñecer o 

número de niños, reflicten que arredor de 150 parellas utilizan este recuncho do suroeste 

galego para reproducirse. Tamén, como xa deixamos escrito, case que a totalidade delas 

faino no núcleo urbano guardés, e menos de cinco parellas ocupan o extrarradio. Por 

outra banda, todas elas tenden a ocupar cada ano, xa non só o mesmo tellado que utiliza-

ron con anterioridade, senón, tamén, exactamente o mesmo lugar. Unicamente abando-

narán ese lugar de aniñamento cando as molestias son graves, véndose forzadas a buscar 

outros tellados ou lugares onde poder instalar o niño, pero esta determinación soamente 

chega en casos extremos, sendo o normal que, se cesan as molestias, traten de regresar 

ao lugar inicial ou bastante próximo a este. Xa comentamos no número anterior o caso 

dunha parella que se viu  obrigada a abandonar o lugar onde viña aniñando varios anos 

seguidos, para desprazarse uns 18 m deste. A pesar dos intentos de facer un novo niño 

non o deron conseguido regresando, cando cesaron os motivos do abandono, ao lugar 

orixinal. Tampouco conseguiron aniñar nel, non chegando sequera facer un novo niño a 

pesares dos reclamos, probablemente por estrés. No ano seguinte (2023), optaron por 

construír o niño noutro tellado veciño, a escasos 

15 m do orixinal (Fig, 1) sacando con éxito dous 

pitos. 

IMPACTO DA NIDIFICACIÓN 
 

      Dado que as gaivotas, agás algunha contada 

excepción, nidifican principalmente nos tellados 

dos edificios do núcleo urbano, tanto a súa activi-

dade como os propios niños ocasionan, en conse-

cuencia, molestias para os moradores dos edificios, tamén aos veciños próximos e, aín-

da, aos transeúntes que pasan polas proximidades das zonas de aniñamento.  

 As principais molestias que podemos citar están as seguintes: 
 

A/ Molestias producidas polo deambular das gaivotas no tellado e os seus sons: 

  Cando está preto o período de reprodución, principalmente a partir de mediados de 

marzo, o trafego das parellas vai progresivamente aumentando e isto nótase ben en moi-

tos tellados e patios de luces. Tamén os sons van in crescendo de tal xeito que, ao ser 

moi continuos acaban 

por transformarse 

nunha molestia para 

moita xente, sobre 

todo os moradores e 

veciños moi próxi-

mos á zona onde se 

encontran asentadas, 

podendo ocasionar 

Fig.1 

Fig. 1. Nº 1: zona orixinal, onde unha parella criou 

durante varios anos. Nº 2: trasladáronse a un novo 

tellado, 18 m máis alonxado, xa que o inicial estaba en 

obras. Non conseguiron aniñar. Nº 3: na seguinte tem-

pada, construiron niño noutro tellado veciño ao inicial, 

a 15 m de distancia, criando con éxito 

Fig. 2. Os niños poden 

situarse nos mesmos 

desaugues, ocasionan-

do a obturación destes, 

acabando por provocar 

filtracións de auga no 

interior do edificio 

que estas persoas tomen me-

didas drásticas, ata o punto 

de que as gaivotas se vexan 

obrigadas a abandonar a zo-

na.  
 

B/ Molestias ocasionadas 

polos niños: 

   En realidade, máis que 

molestias habería que falar 

de consecuencias negativas 

que se producen, fundamen-

talmente, polos materias do 

propio niño, principalmente 

cando este deixa de ser utilizado polos seus moradores. O niño comezará a esnaquizarse-

se polas inclemencias meteorolóxicas, sobre todo vento e chuvia, que arrastran o mate-

rial cara aos desaugues producindo a súa obturación (Fig. 2) e consecuentemente, poten-

ciais danos que poden chegar, mesmo, a que a auga ou a humidade acabe por entrar no 

interior do edificio. Isto mesmo pode ocorrer tamén cos restos do alimento, como poden 

ser as egagrópilas. 
 

C/ Molestias no período de presenza de pitos: 

      Producidas polos continuos sons dos proxenitores, por exemplo, cando chegan ao 

niño, así como os reclamos dos pitos pedindo alimento ou solicitando atención dos pais. 

Ó continuo e monótono son durante un mes, ou incluso máis, tanto de día como de noite, 

pode producir mesmo certo estado de ansiedade se un non se adapta e non consigue, por 

exemplo, conciliar o sono. 
 

D/ Excrementos 

      Lanzados polos proxenitores como arma defensiva contra os moradores e, mesmo, 

transeúntes. Tamén excrementos que acaban manchando a roupa que se estende a secar 

nas azoteas ou balcóns, ou quedan sobre os tellados podendo contribuír tanto ao deterio-

ro dos mesmos, como acabar nas azoteas, balcóns, rúas e, mesmo, sobre a xente por mor 

da chuvia (Fig. 3). 
 

E/ Ataques 

      Ë unha constante que se da frecuentemente cando os moradores dun edificio saen á 

Fig. 3. A acumulación de excre-

mentos pode ser tamén un pro-

blema grave que afecte aos 

tellados e canos de desaugue 

azotea, ventá, patio… que está próxima aos 

niños. Tamén nas rúas sucede en ocasións, 

sobre todo cando, por exemplo, levamos un 

can con nós. Algunha xente se nos ten 

queixado de que non poden saír á estender 

a roupa porque son atacadas inmediatamen-

te. No obstante, en moitos casos, cando as 

gaivotas se acostuman a presenza dos mo-

radores, pode deixar de producirse estes ataques. 
 

MÉTODOS UTILIZADOS PARA EVITAR A NIDIFICACIÓN  

 

A/ Utilización de fíos de nailon 

      Ao igual que xa sucede nalgunhas cidades e vilas, esta situación de nidificación das 

gaivotas produce cada vez máis o rexeitamento dos moradores, e mesmo da veciñanza, 

das vivendas onde se localizan os niños. Un dos elementos máis utilizados para disuadir 

ás gaivotas foi colocar sobre os tellados e azoteas fíos de nailon (tanza) (Fig. 3). O resul-

tado é que o problema, por chamalo dalgún xeito, non só non se solucionou na maioría 

dos casos, como puidemos comprobar, senón que adoita ter serios problemas 

“colaterais”. Non resulta raro atoparse nas rúas, individuos coas ás seriamente danadas, 

practicamente mutilados. Outras quedan engancha-

das nos fíos, sendo incapaces de liberarse e, a cada 

movemento, máis aprisionadas, e alí, se ninguén o 

remedia, que é o habitual, permanecerán varios 

días nunha lenta e dolorosa agonía acabando por 

falecer (Fig. 4 e 5). Resulta, en consecuencia, que 

non é un método efectivo na meirande parte dos 

casos e si, en cambio, con consecuencias indesexa-

bles, mesmo para quen puxo os fíos, pois non re-

sulta agradable ver unha gaivota enganchada neles, 

debaténdose durante días nun van intento de libe-

rarse para acabar vendo o cadáver sobre o mesmo 

Fig. 3. Fíos de tanza sobre un tellado onde está 

aniñando unha gaivota, sen que a súa colocación 

dea resultado positivo 

Fig. 4. Cadáver dunha gaivota sobre un tellado logo de 

quedarse enganchada nun fío de tanza sen que puidese 

liberarse 

tellado. 

    Consideramos pois, que a utilización 

destes fíos, que nos denominamos “os fíos 

da morte”, deberías ser prohibidos, pois a 

demais de non ser xeralmente eficaces, son 

métodos agresivos. 
 

B/ Uso de escopetas de perdigóns 

      Aínda que non é moi frecuente, e polo 

tanto adoitan ser casos illados, as veces 

utilízanse ilegalmente escopetas de perdi-

góns para acabar con algunha gaivota que 

tenta aniñar nun tellado (Fig. 6).  Son casos 

illados polo ilegal do procedemento, pero 

algún tense dado, concretamente nos arre-

dores do porto da Guarda. Ademais do exe-

crable que resulta isto, xurde ou se crea un novo problema ao quedar os individuos mor-

tos nos tellados, que poden acabar tamén nos tubos de desaugue, caer aos poucos días o 

cadáver sobre os transeúntes, etc. 
 

C/ Utilización de artiluxios 

    Fundamentalmente utilízanse figuras que semellan aves de rapina nocturnas (Fig 7 A 

e B), algunhas delas estáticas e outras con movemento de cabeza. Tamén temos observa-

do que nalgúns casos empréganse cometas (Fig. 8) coa silueta e debuxos de aves, seme-

llando aves de rapina diúr-

nas. Son sistemas con bas-

tante eficacia sobre todo ao 

principio, mais, cando per-

manecen moito tempo colo-

cadas, deixan de ser efecti-

Fig. 6. Gaivota morta sobre un 

tellado logo de recibir o im-

pacto dos perdigóns tirados 

por algún veciño da zona 

Fig. 5. Gaivota enganchada nun á por un fío de 

nailon. Neste caso, puido acudirse a tempo e 

liberala, pero non sempre é doado acceder ao 

lugar para poder facelo.  

vas, perdendo así o seu efecto disuasorio. O seguimento 

que fixemos a unha casa na que puxeron unha cometa 

deu como resultado que a parella de gaivota aniñou 

igualmente, ben porque o dispositivo fose colocado tar-

de ou ben porque, simplemente, no cumpriu coa súa 

función.  

 

D/ Retirada de niños, ovos e polos 

      Este é un dos métodos máis habi-

tuais empregados para evitar a pre-

senza de gaivotas criando nos edifi-

cios. Tamén moi radical e, no caso 

de haber polos, “violento”. Non te-

mos constancia de que na nosa zona 

se proceda a facer inviables os ovos, 

senón que literalmente, son elimina-

dos dos tellados. Método traumático 

para as parellas e máis no caso de 

retirada das crías que, mesmo, adoita facerse sen 

a correspondente autorización por parte do orga-

nismo competente, incluso de xeito cruel, meten-

do os polos en bolsas plásticas nalgúns casos, sen 

saber como ou onde rematan estes, aínda que, 

nalgúns casos, son introducidos nunha bolsa e 

botados ao lixo, segundo nos teñen relatado al-

gúns veciños. 

Fig. 8. Cometa colocada sobre un tellado simulando 

un ave de presa. Ao igual que as anteriores figuras, 

pode dar resultado se non está permanentemente 

colocada, en caso contrario, as gaivotas acostúmanse 

e deixa de ser efectiva. 

Fig. 7 A e B. Figuras que semellan aves de rapina nocturnas. 

Normalmente dan resultado ao principio, pero se quedan per-

manentemente colocadas na mesma zona, deixan de ser efecti-

vas, como se pode ver na foto 

CAMPAÑA DE ENTREGA DE ÁRBORES 

AUTÓCTONAS PARA REPOBOACIÓN EN 

FAIXAS SECUNDARIAS 

Por Ana Belén Casaleiro 

(Concelleira de M.A.-Tomiño)  
 

 Cando en 2019 entrei no grupo de goberno mu-

nicipal, como concelleira de Medio Ambiente, entre 

outras tarefas, asignóuseme a de tramitación dos 

expedientes de xestión da biomasa tanto en faixas 

secundarias como dentro dos núcleos de poboación, 

consonte á Lei 3/2007, do 9 de abril, de prevención 

e defensa contra os incendios forestais de Galicia e 

á Ordenanza Municipal de Xestión da Biomasa 

(BOPPO do 13/12/2018 e BOPPO do 2/01/2019 de 

corrección de erros). 
 

 Un concello como Tomiño é un claro exemplo 

de difícil xestión en moitos ámbitos, debido á dis-

persión da súa poboación, e a xestión da biomasa 

tampouco é unha excepción. Os núcleos de poboa-

ción abranguen un área 

importante do municipio, 

coa súa consecuente fai-

xa de protección de 50 

metros arredor que debe-

mos ter “ben xestiona-

da”, por prevención e 

defensa contra os incen-

dios, como marca a lei. 

Isto é evitando ter o es-

trato herbáceo/arbustivo 

con risco de propagación 

dun posible lume ou sen 

especies non permitidas: Piñeiro do país, piñeiro silvestre, piñeiro de Monterrey, piñeiro 

de Oregón, mimosa, acacia negra, eucalipto, queiruga, carqueixa, xesta, carpaza, pior-

no, fento, silva e toxo. 

 Se á dispersión de poboación lle sumamos que esta faixa está formada por milleiros 

de parcelas, con milleiros de propietarios, a veces difíciles de localizar, vólvese unha 

tarefa ardua. 

 Pasados uns meses, caín na conta de que, expediente tras expediente, só firmaban 

decretos para mandar cortar innumerables árbores, xa que na maioría destas parcelas as 

árbores existentes eran pinos, eucaliptos ou acacias. Árbores que por diversos motivos os 

propietarios e propietarias son reticentes ou remisos a cortar: “porque toda a vida estive-

ron aí”; “porque mos deixaron meus pais/avós e agora obrigádesme a cortar”; “porque 

habería que deixalos crecer un pouco máis, para que dean algo pola madeira”;... 

 Cando se explica o 

motivo de protección 

fronte a incendios, a 

veciñanza enténdeo, 

pero queda orfa de solu-

cións, así como deses 

“tesouros” que herda-

ron. 

 E, despois de cortar 

que? Ten que quedar 

así, “a matarrás”? Pois 

non. Dende o persoal 

técnico do concello 

sempre se informou doutras opcións xa que sí hai 

especies permitidas, como as que se enumeran no 

anexo II da ordenanza municipal (Amieiro, pradai-

ro, bidueiro, freixo, castiñeiro, cerdeira, carballo, 

cerquiño, sobreira,carballo albar, aciñeira, abelei-

ra, faia, umeiro, loureiro, sorbeira do monte, capu-

dre, nogueira e érbedo), que son especies autócto-

nas, que non son tan amigas do lume e ata de ma-

deiras máis nobres e mellor valoradas. Máis existe 

unha resistencia da veciñanza a probar con outras 

especies e, finalmente, despois de cortar as árbores, 

aínda lle crecerá máis o estrato arbustivo, que debe-

rá rozar cada ano. 

 Polo que, o proxecto, co lema de “Rodéate de 

Vida”, co que está ilusionado todo o equipo de go-

berno, naceu da vontade de compensar a eses pro-

pietarios que están obrigados a cortar e ó mesmo 

tempo demostrar os valores que poden dar unhas franxas arredor dos núcleos con dife-

rentes árbores, diferentes verdes, caducifolias, perennifolias, con flores e froitos,....en 

definitiva rodearnos de ecosistemas con máis biodiversidade. Ecosistemas tan importan-

tes para refuxio de animais como os polinizado-

res (dende pequenos insectos ata aves), que contí-

nuamente ven diminuídos os seus hábitats. 

 Por outra banda, destacar tamén que é un pro-

xecto coa vista no futuro, aliñado co plan munici-

pal de acción contra o cambio climático, no que 

un ambiente natural coidado é chave para mitigar 

os efectos adversos.   

 Isto non é unha utopía, pois está nas mans de 

quen xestiona os terreos, e cada terreo ben xestio-

nado, por moi pequeno que sexa, suma neste pro-

xecto. Se conseguíramos chegar á toda a franxa 

(cerca de 900 hectáreas) teremos un Tomiño, sen 

lugar a dúbidas, máis seguro, máis vivo, máis 

verde...o que beneficiaría tanto a propietarios e 

propietarias como a toda a comunidade. 

 Entendendo a eses propietarios que herdaron 

dos seus maiores algunha finca con pinos ou eu-

caliptos (especies que se 

resisten máis a cortar) e lle 

teñen moito cariño, xa que 

os seus devanceiros llos 

deixaron pensando que era 

o mellor para eles. Mais, 

agora somos os herdeiros, 

os que temos a responsabi-

lidade de xestionalas e 

deixarllas mellor, se cabe, 

para os nosos fillos e netos.  

Cómo participar:  

 As persoas titulares das 

13.200 parcelas de franxa secundaria do Concello interesadas en adquirir estas frondosas 

poderán informarse e solicitar os tíckets das plantas de forma presencial no Departamen-

to de Medio Ambiente, de luns a venres, en horario de 09.00 a 14.00 h, chamando ao 

número de teléfono 986 62 20 01 (extensión 6) ou enviando un correo electrónico 

a tecnica.medioambiente@tomino.gal. 

 O persoal técnico do departamento entregará os vales para ir recoller as árbores a un 

lugar acondicionado. O número de frondosas entregadas a cada titular dependerá do ta-

maño da parcela, xa que se entregará unha planta por cada 25 metros cadrados, ata esgo-

tar existencias. 

 As novas especies frondosas deben plantarse a máis de 15 metros das vivendas, a 2 

metros dos lindeiros e camiños públicos e a 4 metros de estradas de máis de 5 metros de 

ancho. 

mailto:tecnica.medioambiente@tomino.gal

GRÁNULOS: PROSPECCIÓN COSTEIRA E 

RECOLLIDA 

 

       O Concello de O Rosal e ANABAM coordiná-

ronse conxuntamente para prospectar a costa e 

levar a cabo traballos de recollida de gránulos alí 

onde foron observados, concretamente na praia da 

Area Grande, na Guarda. Contamos con varias 

persoas voluntarias que botaron unha man na reco-

llida deles. Aínda que non apareceron en grandes 

cantidades, se hai unha boa morea espallados e 

mesturados co material orgánico de arribazón na 

mencionada praia, de aí que levaramos a cabo va-

rias recollidas. 

 

OBRADOIROS: HOTEIS DE INSECTOS 

 

       O 10 de febreiro levamos a cabo un obradoiro de construción de hoteis de insectos, actividade 

aberta a tódalas persoas que desexaran inscribirse. Inicialmente ía ter lugar na Estación Ornitolóxi-

ca pero logo, a proposta do Concello da Guarda, entidade colaboradora, decidiuse trasladar o obra-

doiro ao Castelo de Santa Cruz. Quedamos 

moi satisfeitos da impresionante, marabillosa 

e activa participación no obradoiro por parte 

de tódalas persoas participantes, moitas delas 

cativas acompañadas polos proxenitores. 

Pensamos que gustou e que , sen lugar a dúbi-

das, contribuirá na apreciación e valoración 

deses seres que nos acompañan na nosa tra-

xectoria ao longo da vida. Agora esperamos 

que os insectos comecen a ocupar os habitá-

culos que construímos para eles.  

BARREIRA PARA 

AS ANDORIÑAS 
 

 Tal e como se com-

prometera na pasada 

tempada a Concelleira 

de M.A. de Tomiño, 

levouse a cabo a prepa-

ración dunha antiga 

barreira de aniñamento 

da andoriña das ba-

rreiras (Riparia ripa-

ria) nunha parcela pro-

piedade da Comunidade 

de Montes de Taborda. 

Esta actuación enmár-

case dentro da campaña que desenvolve ANABAM, en colaboración cos concellos de A Guarda, 

O Rosal e Tomiño, para protexer os niños de tódalas especies de andoriñas que aniñan no Baixo 

Miño, deste xeito, o 14 de febreiro reunímonos coa citada concelleira, Ana Belén Casaleiro, e a 

empresa que desenvolve os traballos de preparación da barreira, na zona onde se atopa esta. 

 

RESCATE DUN 

 MASCATO  

EN MOUGÁS-OIA 
  

 O sábado 16 de febrei-

ro, logo de recibir a cha-

mada dun cidadá (Xosé 

Lois Cabreira), desprazá-

monos ata Mougás-Oia, 

para proceder ao rescate 

dun mascato que se atopa-

ba sobre as rochas, practi-

camente inmóbil. Obser-

vamos que estaba enreda-

do con fíos de nailon pro-

cedente dunha rede. Non 

sen esforzo, e tendo coidado de non sufrir os ataques co forte peteiro da ave, Luís Dorado e Ma-

nuel A. Pombal, conseguiron liberala. Logo dun rato de observación e vendo que o mascato non 

era capaz de remontar o voo, decidiuse trasladalo ata a finca onde adoitamos deixar á fauna silves-

tre ata que persoal de Medio Ambiente veña buscala para o seu traslado ao Centro de Recupera-

ción  de Fauna,  cousa que t ivo  lugar  o  luns  18 de febrei ro .                                                                         

PERMISOS PARA A MANIPULACIÓN DE CETÁCEOS 

VARADOS 
  

 NOTIFICACIÓN DA RESOLUCIÓN DO 03 DE XANEI-

RO DE 2024, DA DIRECCIÓN XERAL DE PATRIMONIO 

NATURAL, POLA QUE SE AUTORIZA A EXCEPCIÓN ÁS 

NORMAS DE PROTECCIÓN DE ESPECIES AMEAZADAS 

SOLICITADA POLA COORDINADORA PARA O ESTUDO 

DOS MAMÍFEROS MARIÑOS (CEMMA). De conformidade 

co artigo 40 e concordantes da Lei 39/2015, de 1 de outubro, de 

procedemento administrativo común das administracións públi-

cas, a directora xeral de Patrimonio Natural, en escrito enviado 

a CEMMA e remitido posteriormente a ANABAM, notifica 

que con data do 03 de xaneiro de 2024, entre outros puntos, 

acorda conceder os permisos necesarios para o desenvolvemen-

to de actividades de asistencia, monitorización e investigación 

de cetáceos, pinnípedos, mustélidos, quelonios mariños e elas-

mobranquios en Galicia a un grupo de persoas acreditadas pola 

CEMMA entre as que se atopan Agustín Ferreira e Manuel A. 

Pombal, ámbolos dous membros de ANABAM. 

(Fotografías: Luís Dorado) 

 

ESCRITOS DIRIXIDOS AOS CONCELLOS DO BAIXO 

MIÑO 
 

       No mes de xaneiro enviamos sendos escritos aos diferentes concellos do baixo Miño para 

propoñerlles unha serie de actividades e accións destinadas á mellorar as accións sobre o patrimo-

nio natural da bisbarra, concienciación e participación cidadá cara a dito patrimonio. 

 As propostas foron as seguintes: 

  1/ Campaña de protección dos niños das andoriñas. Dirixíronse aos cinco concellos, sumá-

ronse os da Guarda, O Rosal e Tomiño.  

  2/ Parcelas para favorecer a presenza de insectos polinizadores, deixando sen rozar peque-

nos espazos en determinadas zonas públicas.  

  3/ Colocación de hoteis de insectos nalgúns xardíns públicos. 

  4/ Limpeza costeira (Concello da Guarda). 

  5/ Routeiro Botánico pola praia de Camposancos (Concello da Guarda). 

  6/ Colocación de carteis informativos na praia de Camposancos sobre flora dunar 

(Concello da Guarda) 

  7/ Obradoiros construción hoteis. 

  8/ Acondicionamento de barreiras para a nidificación de andoriñas (Concello de Tomiño). 

PANFLETO DISTRIBUÍDO NA GUARDA. INVENTANDO 

E TERXIVERSANDO ACCIÓNS DE ANABAM 
 

 Diante da cam-

paña orquestada 

por “presunto su-

xeito intolerante” 

publicada nos 

diarios de maior 

tirada contra os 

dereitos da Comu-

nidade de Montes 

Veciñais en Man 

Común da parro-

quia de Salcidos, 

descalificando á 

Sociedade Atlética 

do Trega, os En-

contros e Convi-

vencias de integra-

ción por parte do 

Colexio de Educa-

ción Especial “San 

Xerónimo Emilia-

ni” e denunciar ao 

Clube de Remo 

“Robaleira” polo 

simple feito de adestrar nos canles do río, queremos manifestar o seguinte: 

 -Calificar de moi grave o inconsecuente procedemento manipulado polo “señor dos paxaros” a raíz 

da tempada anual de conservación, mantemento e limpeza nos montes veciñais da Xunqueira, Canosa e 

Torroso. 

 -As actuacións as ditaminan os estatutos vixentes emanadas da Lei Autonómica de Montes Veciñais 

en Man Común 13/1989, e4 a Asemblea Xeral de Comuneiros que ordena a súa Xunta Rectora execute 

os acordos adoitados coa plena legalidade e, rexeitamos de plano toda intromisión e inxerencias alleas. 

 -Os traballos realizados a cargo da Comunidade e denunciados inadecuadamente por ANABAM, 

consistiron en bachear con xabre os deteriorados accesos que discurren pola Xunqueira para facer posi-

ble o tránsito rodado, incluíndo o que organiza ANABAM en pro dos escolares. Limpar a man e retirar 

cos medios adecuados tódolos vertidos non compatibles depositados na praia sinalizada entre os fitos 22 

ao 27 do tramo do deslinde aprobados por O.M. do ano 1979. Deste xeito eliminouse un vertedoiro per-

manente ao quedar tódalas zona de influencia ordenada e limpa, garantindo ademais a vida de centenares 

de amieiros, salgueiros e freixos, ameazados en todo momento polo fogo e sepultáronse no lugar con-

creto máis de 200 Tns. de vertidos, vergoña de calquera país civilizado, dado a zona privilexiada e tan 

cacareada por ANABAM. 

 Reconstruíuse o conduto de evacuación, facilitado fluxo e refluxo das mareas en tódala zona suroc-

cidental da Xunqueira, a recollida e aproveitamento consuetudinario por parte dos Comuneiros da parro-

quia de Salcidos. 

 -Todo o enumerado foi autorizado pola Administración competente supoñéndolle á Comunidade de 

Salcidos máis de 500.000 pts, que todavía nadie denunciou. 

 A SOCIEDADE ATLÉTICA DO TREGA, quer saír ao paso dunhas declaracións de ANABAM 

que di ser ecoloxista. 

 Non entendemos como critica á Corporación Municipal, Secretaría Xeral para o Deporte, Comuni-

dade de Montes de Salcidos e ao Cámping Santa Tecla, de non ter respecto coa natureza da ribeira de 

Salcidos, por organizar probas de campo a través, por limpar tódolos vertidos, adecentado do lugar, 

limpeza de cunetas, etc. 

 Queremos deixar moi claro que o Club tardou TRES (3) anos en conseguir para A Guarda o 61º 

Campeonato Galego de Campoa a través en tódalas categorías e que a Xunta Directiva está contenta e 

orgullosa de habelo logrado. Tamén temos que dicir que no noso pobo non existe un lugar coas instala-

cións e terreos das características que se atopan na zona mencionada. 

 Gustaríanos saber se dende ANABAM, limparon algunha vez esas paraxes, se recollen as latas e 

papeis que deixan os rapaces nas visitas naturistas. 

 Non se pode impedir o desenrolo das actividades deportivas en contacto coa natureza, e menos que 

unha minoría queira disfrutar duns terreos que non lles pertence e queiran que o lugar sexa patrimonio e 

coto privado duns poucos. 

 Lembrámoslle que a ornitoloxía non é un invento seu. Onde estaban no ano 65, en plena xestación 

do movemento naturista? O deporte une ás persoas e queda no recordo o traballo ben feito por clubs que 

aman a natureza, ao seu pobo, e o seu esforzo desinteresado para o disfrute e fomento do deporte natu-

ral, sen agresións ao medio. 

 Pensaron nalgún momento os beneficios que xera para o noso pobo o traer un evento de primeira 

magnitude? Con eses actos e con outras actividades tamén se potencia o turismo natural e se dá a coñe-

cer as nosas zonas húmidas, montes, paisaxes, etc. Os cartos que no Campionato Galego de Campo a 

Través gastou a Secretaría Xeral para o Deporte, non foron cartos mal gastados. 

 Considera que os Enco0ntros, Xornada de Convivencia e outros actos qu7e se fan cos colexios da 

localidade para a plena integridade dos nenos/as discapacitados non é noticiable? Que unha festa para 

máis de 700 nenos chegados de tódala provincia  de Pontevedra non interesa a ninguén polo feito do 

lugar donde se realiza? 

 Como dende ANABAM se lles pode negar a colaboración de facer un paseo polo Esteiro do Miño 

ou unha xornada de observación ornitolóxica a un colexio que en fin de curso decide vir á Guarda e polo 

simple “pecado” de establecerse no cámping sen saber da súa guerra particular? 

 Que dano poden facer os rapaces remando no río? Que atentado ou agresión  medioambiental fan 

coas traiñeiras e cos bateis? Será máis ecolóxica a lancha a motor que usa ANABAM? 
 

    O escrito está asinado por tres directivos doutras tantas institucións deportivas e polo presidente de 

Comunidade de Montes de de Salcidos. 

